
Prestvígsla
21. tími



Tilgangur:
Að læra um sakramenti prestvígslunnar. Læra um hvað hlutverk presta er
innan kirkjunnar. Að vita að presturinn útdeilir sakramentunum, boðar
fagnaðarerinið og sér um messuhald. Læra um vígslurnar þrjár.
(djálknavígslu, prestvígslu og biskupsvígslu)
Að læra að: Við biðjum Jesú reglulega að hjálpa prestunum og að sjá til
þess að alltaf komi nýir prestar.

Námsefni:
Leyfið börnunum að koma til mín, kafli 36, bls 40
Tíst með Guði, 3.41
Biblían, Matteusarguðspjall, 4. Kafli, vers 18-22
https://biblian.is/biblian/matteusargudspjall-4-kafli/
Myndband:
https://youtu.be/q904xIwxnSc

Hugmynd af kennslustund:
Ræðum saman um hlutverk prestsins. Hver er sóknarpresturinn okkar?
Hver er biskupinn okkar? Hvaða vald fær presturinn með sakramenti
prestvígslunnar?
Horfum á myndband um prestvígslu.
Lesum saman í Matteusarguðspjalli, 4. kafla , vers 18-22, ræðum um
boðun fagnaðarerindissins.

Leyfið börnunum að koma til mín:

Prestvígslan

https://biblian.is/biblian/matteusargudspjall-4-kafli/
https://youtu.be/q904xIwxnSc


Eftir að Jesús steig upp úr gröfinni fór hann aftur til föðurins á himnum. En
hann vildi samt ekki skilja mennina eina eftir. Hann vildi halda áfram að sjá
um mannkynið. Þess vegna útvaldi Jesús menn sem mega gera það í hans
nafni. Það eru biskuparnir. Biskuparnir mega velja sér aðstoðarmenn.
Þessir menn búa mitt á meðal fólksins og sjá um það. Það eru prestarnir.
Sá sem þiggur sakramenti prestvígslunnar verður prestur.
Með þessu sakramenti fær presturinn vald til þess að sýna mönnum
leiðina til Guðs og hjálpa þeim til að ganga hana.
Presturinn er eins og fjárhirðir. Hann má leiða mennina í Jesú nafni. Það
gerir hann með margvíslegum hætti. Hann fer til fólksins og heyrir hvað það
segir honum. Hann huggar þá sem eru sorgmæddir. Hann gefur mönnum
góð ráð þegar þeir þurfa á þeim að halda. Hann má hugsa um mennina
eins og Jesús gerð.
Mikilvægustu störf prestsins eru boðun fagnaðarerindisins,
messuhaldið og útdeiling sakramentanna.
Við sögðum frá því áður að sá sem þiggur prestvígslu verður prestur.
Aðeins biskup má veita prestvígslu.
Þetta er skiljanlegt því prestarnir eru samstarfsmenn biskupsins. Biskupinn
rannsakar fyrst hvort Kristur hafi kallað einhvern til þess að verða prestur.
Sá sem hefur hlotið köllun fer í prestaskóla. Þar lærir hann til prests. Þegar
hann hefur lokið námi og vill enn tilheyra Kristi algjörlega hlýtur hann
prestvígslu. Presturinn sýnir með líferni sínu að hann vilji tilheyra Kristi
algjörlega. Þess vegna kvænist hann ekki heldur.
Presturinn kvænist ekki vegna þess að hann tilheyrir algjörlega Kristi
og kirkjunni.
Oft hefur biskupinn annan hjálparmann. Það er djákninn. Biskupinn vígir
hann líka.
Djákninn hjálpar prestinum í prestakallinu.



Hvaða vald fær presturinn með sakramenti prestvígslunnar?
Með þessu sakramenti fær presturinn vald til þess að sýna mönnum
leiðina til Guðs og hjálpa þeim til að ganga hana.
Hver eru mikilvægustu störf prestsins?
Mikilvægustu störf prestsins eru boðun fagnaðarerindisins,
messuhaldið og útdeiling sakramentanna.
Hver má veita prestvígslu?
Aðeins biskup má veita prestvígslu.
Hvers vegna kvænast prestar ekki?
Prestarnir kvænast ekki vegna þess að þeir tilheyra algjörlega Kristi
og kirkjunni.
Hvað gerir djákninn?
Djákninn hjálpar prestinum í prestakallinu.

Tíst með Guði:
Hvers vegna geta konur eða kvæntir karlar ekki orðið prestar?

Postularnir færðu embætti sitt í hendur eftirmanna sinna, biskupanna og
presta þeirra. Páll postuli bauð Títusi að skipa presta (öldunga) í hverri borg
(TÍT 1:5).



Vígslurnar þrjár
Til eru þrjú stig eða áfangar vígslunnar.

· Djáknavígslan er fyrsta stigið. Djáknarnir aðstoða biskupinn við að
sinna fátæku og þurfandi fólki. Þeir útdeila sakramentum skírnar
og hjónabands og aðstoða prestana við útdeilingu
altarissakramentisins. Djáknar í föstu starfi, sem aldrei munu hljóta
prestsvígslu, geta verið kvæntir. Væntanlegir prestar þjóna fyrst
a.m.k. hálft ár sem djáknar áður en þeir hljóta prestsvígslu.

· Annað stigið er prestsvígslan. Prestarnir útdeila sakramentum
Guðs, fræða um trúna og hjálpa biskupunum við stjórn kirkjunnar.

· Þriðja stigið er biskupsvígslan. Biskuparnir eru arftakar postulanna
og þeir meðtaka vígslusakramentið til fulls (TKK 1557). Þeir stjórna
biskupsdæminu (MATT 18:18; SJÁ TÍST 2.2), útdeila sakramentunum
(MATT 28:19) og fræða um trúna (MATT 28:20).

Rétt eins og á tímum postulanna felst sérhver vígsla í því að biskup leggur
hendur yfir vígsluþega og biður yfir honum (1TÍM 4:14). Prestar og biskupar
eru smurðir með krismu-olíu.
...................................................................................................................

Orð Frans páfa um hlutverk kvenna

„Kirkjan viðurkennir ómissandi framlag kvenna við uppbyggingu
samfélagsins ... Við verðum að veita konum fleiri og verðugri tækifæri til að
hafa áhrif innan kirkjunnar ... Tryggja verður nærveru kvenna ... við
aðstæður þar sem mikilvægar ákvarðanir eru teknar, bæði í kirkjunni og í
félagslegum stofnunum ... Í kirkjunni er hlutverkum ekki skipt þannig ,að



einhver sé æðri en annar‘. Reyndar er ein kona, María, mikilvægari en
biskuparnir“ (EVANGELIUM GAUDIUM, 103–104).

Kvæntir prestar?
Pétur postuli var kvæntur maður, því að hann átti tengdamóður (LÚK 4:38).
Þess vegna er það ekki útilokað að prestur sé kvæntur. Prestar í
Austurkaþólsku kirkjunni (SJÁ TÍST 2.30) eru oft kvæntir, en biskupar þeirra
ekki. Í Kaþólsku kirkjunni á Vesturlöndum eru prestar og biskupar yfirleitt
alltaf ókvæntir. Þeir kjósa viljandi að vera vígðir Guði í skírlífi, eins og
Jesús. Þess vegna geta þeir farið hvert á land sem er og helgað sig
algerlega því fólki sem þeir eiga að þjóna.

Vígslusakramentið
Endurtaka
nlegt:

Nei Efni: Krismu-olía

Sá sem
framkvæ
mir:

Biskup Aðgerð: Yfirlagning handa og
bæn

Áhrif: Varanleg breyting
og andlegur kraftur
til að starfa og tala í
nafni Krists

Orð: (Yfir presti) „Veit,
almáttugi Faðir, þess
biðjum vér, þessum
þjóni virðingu
prestsembættisins;
endurnýja djúpt í hjarta
hans Anda
heilagleikans, megi
hann héðan í frá gegna
þessu embætti, sem er
frá þér komið, og
gengur næst embætti



biskups; og megi hann
með lífsháttum sínum
vera öðrum fordæmi í
breytni þeirra.“

Kvenkyns prestar?
Sumir segja að Jesús hafi ekki valið neina konu sem postula vegna þess
að hann hafi verið bundinn af félagslegum reglum síns tíma. En Jesús, sem
í mörgum tilvikum reis upp gegn hefðum samtíma síns, valdi viljandi aðeins
karla sem postula sína. Konurnar í hópi lærisveina hans fengu önnur
mikilvæg hlutverk (SJÁ TÍST 2.16). Karlar og konur eru jafn rétthá, en ekki eins.
Þetta sést á föður- og móðurhlutverkinu, sem eru jafn mikilvæg en þó
frábrugðin hvort öðru. Páll postuli kallaði sjálfan sig „föður“ í Kristi (1KOR

4:15). Prestur er andlegur faðir sem starfar í nafni Guðs. Þegar hann les
messu starfar hann í persónu Jesú, sem er brúðgumi kirkjunnar. Frans páfi
sagði: „Prestsembætti er frátekið handa körlum, líkt og tákn brúðgumans
Krists sem gefur sjálfan sig í altarissakramentinu, og annað er ekki til
umræðu“ (EVANGELIUM GAUDUIUM, 104).

Jesús valdi aðeins karla sem postula til að starfa í sínu nafni. Vegna
skírlífis eru prestarnir því frjálsir til að starfa fyrir Jesú í kirkjunni.

Í hverju felst sameiginlegt prestdæmi allra trúaðra?

Í Biblíunni er Jesús kallaður „æðsti prestur“ (HEB 5:5–10). Allir sem hafa verið
skírðir eiga hlutdeild í prestdæmi Jesú. Þetta er hið almenna prestdæmi
þjóðar Guðs. Sérhver kristinn maður er hluti af þeirri þjóð sem
sameiginlega myndar kirkjuna.



Það er köllun allra kristinna manna að boða Jesú öllum heiminum og
prédika fagnaðarerindið um hann. Þetta er það sem Pétur postuli á við
þegar hann segir við hina trúuðu: „Þér eruð „útvalin kynslóð, konunglegt
prestafélag, heilög þjóð, eignarlýður, til þess að þér skuluð víðfrægja dáðir
hans,“ sem kallaði yður frá myrkrinu til síns undursamlega ljóss“ (1PÉT 2:9).

Margs konar köllun
Hinir trúuðu leikmenn eru langstærsti hópurinn innan kirkjunnar, en þeir
eiga hlutdeild í hinu almenna prestdæmi. Þeir eru kallaðir til að breiða út
fagnaðarerindið um hjálpræðið hvar sem þeir eru. Hver og einn þeirra hefur
sína persónulegu köllun. Flestir eru kallaðir til að ganga í hjónaband og
sinna almennu prestdæmi sínu innan fjölskyldunnar. Þetta er augljóst þegar
við horfum til þess að foreldrarnir fræða börn sín um trúna, biðja með þeim
og blessa þau áður en þau fara að sofa eða í skólann. Aðrir leikmenn eru
kallaðir til að helga sig Guði í skírlífi. Þetta gætu verið bræður eða systur í
reglusamfélagi eða einstaklingar sem hafa helgað sig þjónustunni við
kærleika Guðs. Margar leiðir eru fyrir þá sem eru giftir eða ógiftir til að færa
Jesú inn í heiminn: Þeir geta verið trúboðar sem boða trú í fjarlægu landi,
eða bakari sem sinnir viðskiptavinum sínum, trúfræðari sem útskýrir trúna
fyrir þeim sem búa sig undir að taka á móti sakramentunum, eða
framkvæmdastjóri sem starfar sem altarisþjónn eða fer með
altarissakramentið til þeirra sem eiga ekki heimangengt.

Prestþjónustan
Rétt eins og aðeins tólf lærisveinar voru útvaldir til að verða postular, er sá
fjöldi kristinna manna líka takmarkaður sem kallaðir eru til prestþjónustu
sem biskupar eða prestar í kirkju okkar. Páll postuli gat talað opinskátt um
Guð vegna þess að honum var gefið fyrir náð Guðs „að vera helgiþjónn
Krists Jesú ... og inna af hendi prestþjónustu við fagnaðarerindi Guðs“ (RÓM

15:15–16). Vegna prestþjónustunnar getur Jesús raunverulega verið



nærverandi í sakramentunum í lífi hinna trúuðu. Á þennan hátt heldur
Kristur áfram að endurleysa heiminn. Þess vegna skiptir það sköpum fyrir
kirkjuna okkar að til eru prestar. Lærisveinum Jesú var sagt að biðja um
hjálpara handa postulunum (MATT 9:37–38). Þannig kallaði hann alla trúaða til
þess að biðja reglulega fyrir köllun manna til prestþjónustu.

Kristnir leiðtogar?

Kristinn leiðtogi er fyrst og fremst þjónn. Jesús gaf besta fordæmið um það
þegar hann þvoði fætur postula sinna við síðustu kvöldmáltíðina. Síðan
sagði hann: „Breytið eins og ég breytti við yður“ (JÓH 13:15). Þegar Jakob
og Jóhannes báðu Jesú að gefa þeim vald yfir öðrum, sagði Jesús: „Sá,
sem mikill vill verða meðal yðar, sé þjónn yðar“ (MRK 10:43–44).

Sérhverjum kristnum manni, sem gegnir stöðu leiðtoga, er skylt að fylgja
auðmjúku fordæmi Jesú, hvort sem hann er kanslari biskupsdæmis,
forstjóri í fyrirtæki, kórstjóri eða þingmaður.

Þetta á sérstaklega við um biskupa og presta sem leiða kirkjuna og hafa
þegið vígslusakramentið, en það fær þeim vald til að starfa í nafni Jesú
sjálfs. Frans páfi sagði við þá: „Frelsi undan metnaði og persónulegum
markmiðum er mikilvægt ... Framapot er einskonar holdsveiki“ (6. JÚNÍ
2013).

Allir gegna sínu starfi
Prestdæmið er mikilvægt fyrir alla kirkjuna og það á einnig við um
margvíslega aðra þjónustu. Allir þeir sem trúa hafa fengið gjafir til að byggja
upp hið mikla hús kirkjunnar. Allt það framlag er mikilvægt.

Þess vegna skiptir ekki máli hvert hlutverk okkar er, heldur aðeins það að
við gegnum því af kostgæfni. Enginn kristinn maður er mikilvægari en
annar. Öll þessi mismunandi hlutverk eru nauðsynleg innan kirkjunnar og



allir eiga hlutdeild í hinu sameiginlega prestdæmi. Allir deila ábyrgðinni á að
lifa og boða fagnaðarerindið um Jesú.

Sérhver trúaður einstaklingur er kallaður til þess að bera Jesú vitni í
heiminum með persónulegri köllun sinni.


